
        
            
                
            
        

    
	Э. ОЮУН

	 

	МОНХОР

	 

	“Улсын хэвлэл” Улаанбаатар хотноо 1990 онд эрхлэн хэвлүүлсэн “Монгол өгүүллэг” номоос

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

	ЭНЭХҮҮ «МОНГОЛ ӨГҮҮЛЛЭГ»-ИЙГ ОЛОН УЛСЫН «ШИНЭ ЕРТӨНЦ» ЦУВРАЛААР ХЭВЛЭВ.

	 

	«Монгол өгүүллэг» номд орчин үеийн монголын сайн зохиолчдын шилдэг 63 өгүүллэг оруулав. Эдгээр өгүүллэгт сэдэв, агуулгаараа янз янз шинэ амьдралаар аж төрөгсдийн харьцаа, хөдөлмөр, аж байдал, ёс суртахуун, зан заншил харагдана.

	Өгүүллэг бүрд гарч байгаа үйл явдал өөр өөр ч цөм л сайхан амьдралын төлөө гэсэн нэгэн үзүүрт сэтгэлд хөтлөгдсөн байна.



	




	ЭРДЭНЭБАТЫН ОЮУН 

	 

	МОНХОР

	 

	— Би сумынхаа төвийг таньсангүй. Жолооч буруу газар авчирчхав уу даа ч гэж бодогдох шиг.

	— Юу нь танигдахгүй болоо вэ? Нөмрөг хад эндээ, Мулцаг элс баруун талдаа, Шар хөндий урд талдаа л байна...

	— Холоос харахад ойн бүс болчихсон...

	— Ороод ирэхэд сэрүү татаад сэтгэлд зүгээр байна уу?

	— Манай сум, манай нутаг гээд л Галхүү, Норжин бид хэд мөн их нутгархаж сүйд болно...

	— Тэгэхгүй яах вэ! Манай сумын Жавхлант нэгдэл тэмээ, хонио ч өсгөнө. Урд их элсэндээ хэд хэдэн худаг гаргаж... га газар шийгуа, дүнгуа тарьж, аймгийн төвийнхөнд дарж өгч байгаа. Идэшний ногоо хаанаас ч зөөж авчрахаа больсноор барахгүй зэргэлдээ аймагтаа өгч байна.

	— Хэн анх ингэж санаачлав аа?

	— Халзан гуайн Зинахүү, аль 1960-аад оны эхээр Дэлэгтэй хоёул, бас нэг, нэг хүүхэнтэй хөдөө аж ахуйн дээдийг төгсөж агрономчид болж ирээд ийм юм санаачилж дарга нар дэмжсээр, энэ. Төвийн мод, цэцгийг сумынхан цэргийн бидэнтэй нийлж Цэдэвээ даргаараа удирдуулаад энэ. Эмнэлгийн бид ёстой алга ташиж хүлээж авсан. Би хувьдаа цэргийн эмнэлгийн энэ байрыг анх бариулж дуусаад ариун цэвэр гэдгийг ч сахиулна даа гэсэн байдаггүй. Цонх, хаалгаа хэчнээн завсаргүй байлгасан ч талын нарийн шороо өглөө ирэхэд л дарчихсан, салхитайхан шөнө өнгөрсний өглөө орж ирэхэд элс, шороо хунгарласан байдаг гэхэд худал болохгүй. Мэс заслын өрөөг мөн ч хамгаална, болохгүй дээ. Тэгээд мод, цэцэг тарьж сумын төвөө ойн зурваст оруулж авснаас хойш бид бас энэ орчноо, ийм болгоод одоо арваад жил жаргаж байна.

	— Манай сумын эмнэлгийг, ирж багшлах сургуулиа, өнөө нурахаа шахсан шавар пин шиг юмнуудаа л гэж бодож яана гэж халширч шахуу байлаа. Тэгсэн чинь ийм байдаг. Зовмоор ч юм шиг... Төрсөн нутгаа ийм гайхам сайхан болоход нь нэг мод тарих нүх ухаагүй, нэг сагс шороо гаргаж хаяагүй байж манай сум, манай нутаг гэж хэлэхэд ч ичгэвтэрхэн байна даа, Монхор гуай минь...

	— Олон жил ирэхгүй, төрөл садангүй болчихоор холбоо тасарчихдаг биз дээ! Гэлээ ч одоо хийх юм зөндөө! Зэвгээ эдийн засагч, чи хими-ботаникийн багш гэж байгаа юм чинь гэх зэрэг ярьж суусан цэргийн ... дугаар ангийн госпиталийн эмч хошууч Монхор, сумын төвд ажиллахаар ирж, одоо зэргэлдээ цэргийн энэ ангид яриа хийгээд буцах гэж байгаа Дэлгэрмаатай хуучлан суухад нь утас дуугарав.

	— Монхор эмч сонсож байна. Мөн. Хаана байна? Оруул, оруул! Одоохон гээд хошууч Монхор Дэлгэрмааг гаргаж өгч чадахгүйдээ уучлал гуйж яаран явав.

	 

	□

	 

	Хоёр цаг арван хэдэн минут хийсэн мэс засал дуусаж, хөлс нь дусалж байгаа Монхор эмч гүн санаа алдан халаад зэргээ тайлахад сувилагч Бурмаа наркоз нь гараагүй настайвтар орос авгайн үсийг гэдрэг болгонгоо цав цагаан хучлагыг засахдаа эмчтэйгээ бие бие өөд харах нь «Одоо гайгүй болов уу?!» гэж найдварлах мэт харагдана. Монхор эмч чухам хэн гэгч ямар хүнд ийнхүү мэс барьж засал хийсэн болохоо сонирхож нөгөө өрөөнд орон товчхон бичсэнийг үзвэл сангийн аж ахуйд машин, механизмын мэргэжилтнээр уригдан ирж ажиллаж байгаа хүү Григорий Павлов дээрээ зочилж ирсэн эх Ольга Иванова, хүүхдийн эмчийн мэргэжилтэй, 68 настай одоо чөлөөнд байгаа, хаа холын Мурманск хотын орчмоос ирсэн хүн байв. Эх хүн гэдэг хэцүү бэрх ч гэхгүй, хаа байдгийг ч мэдэхгүй Монгол нутгийн зүүн өмнөд хязгаар нутгийг зорин хүүгээ л гэж ирээ! Хүний нинжин сэтгэл гэгчийг эх, эмэгтэй хүмүүс л авч явах юм даа. Миний ээж ганц хүүтэй, тэр нь би. Энэ хол, газрын мухарт ирж ажил хийнэ гэсэн, эхнэр минь ирж чадахгүй байхад даралт ихтэйдээ айхгүй ээж минь намайг дагаад ирж байгаа юм. Хоёр хүүхдийг чинь харах дургүйдээ чамайг дагаж ирж байгаа юм гэж бэр нь, миний эхнэр хэлж байсан, тэгэхдээ 70 хүрч яваа ээжийгээ сүүлийн удаа нутагтаа, Халхын гол хавийн талд очъё гэхэд нь би дургүйцэж чадаагүй. Юу бодсоныг бүү мэд, хүүгээ дагана, хоол ундыг нь зэхэж өгнө гэж ирсэн хүн дээ. Энэ Ольга Павлова бас л тэгж. Эхчүүд..., эдний сэтгэлд бид хүрч чаддаггүй, эд биднийг хайрлана гэдэг хэмжээлшгүй. Би энэ ээжийн төрсөн хүү нь биш шүү дээ. Дайны жил эх минь өвчнөөр нас барахад намайг авах эзэн байхгүй болохоор миний энэ ээж залуухан, хөөрхөн сувилагч хүүхэн намайг авч, хир, зунгаг, яр, түүхийнээс салгаж уушгины өвчнийг эдгээлгэж хүүхдээ хийж авсан юм байдаг. «Чи хүүхэдтэй байж надаас нуусан» гэж суух гэж байсан сэтгэлтэй залуу нь уурлаад фронтод явсан, эргэж ирээгүй юм гэдэг. Тэгж сэтгэлтэй хархүүгээ уурлатал нь нялх надад анхаарч, хамаг бодол санаа, хайр халамжаа өгч байсныг нь бодохоор би энэ хүний дур хүслийг дагуулах хэрэгтэй, яасан ч гомдоож болохгүй гэж боддогтоо хайртай эхнэрийнхээ үгэнд оролгүй энд дагуулж ирсэн юм. Эхнэр минь одоо ирэх хавар сургуулиа төгсөөд энд ирнэ, тэгээд аятай болцгооно доо гэх зэрэг олныг эргэцүүлэн бодож өвчтөний түүх, өвчний байдлыг нь бичих гэж байтал Бурмаа ирж «Одоо наркоз нь гарч байна. Юм хэлэх гээд байх шиг» гэхэд Монхор эмчийн дотор бүр овоо уужирч учиргүй их ядарснаа одоо л мэдрэх шиг болж «Юу ч яриулах хэрэггүй, тайван бай, нэг цаг тэвч гэж гуй» гээд өөрөө зөөлөн том сандал дээр өөрийн эрхгүй ойчин хөлсөө арчив. Эмч, эмчдээ энэ мэс заслын эмч биеийн хүч орох хүнд ажил хийхгүй юм, гэхдээ анхаарал болгоомж, мэс дор хэвтэж амь нь ганцхан надаас шалтгаалах хүнийг аварч чадах нь уу, үгүй юү гэхдээ тун их мэдрэл зарцуулдагтаа ядардаг юм байх даа гэсэн юм бодоод яах, ийхийн завдгүй унтаад мөчийн төдий бололгүй сэрсэнд ээж нь зутантай цай, дөрөвхөн амттай бууз хийсэн жижиг сав зэргээ бариад айсан байдалтай зогсоно.

	— Ээж минь, ээж минь, та юунд ингэж явдаг юм бэ дээ. Хүү чинь томоос том болж, идэх уух юм гэвэл манай энэ эмнэлэг жижиг ч гэсэн гуанзтай... гэхэд ээж нь хүүгээ гайгүй шиг байгааг хараад нүүрийн атираа бүрээ тэнийтэл инээмсэглэж,

	— Хүнд мэс засал хийж байна гэж дуулаад юу болоо бол гэхдээ ирэв ээ би. Тэгээд зүгээр болов уу? За, миний хүү жаахан цай уугаад үүнийгээ идчих гээд л шулганаж байна. Монхор, зүрх нь зүсэгдэх мэт болж ээжийгээ өрөвдөн,

	— Би одоохон харина. Хариад идье гэх гэснээ авчирсныг нь бодоод сууж идлээ. Гэтэл Бурмаа сувилагч айсан бололтой яаран орж ирээд,

	— Эмч ээ, орос авгайн хүү нь, хүүгийнх нь газрын дарга иржээ. Энэ авгайг ёолж хэцүүдэж байхад нь зэргэлдээ байрны монгол айлын тэднийд байнга орж орос хэл заалгадаг хүү мэдэж түргэн тусламж дуудаад энэ эмнэлэгт хүргүүлсэн, одоо бас тэр улсуудыг нь дагуулж ирсэн байна...

	Монхор бас сандарч,

	— Авгай гайгүй байна уу? Тэр улсыг нааш нь оруул даа гэхэд ээж нь тэвдэн,

	— Би юмаа хурааж аваад явах уу даа, халаад ч хэрэг болох нь гэхэд

	— Ээж минь байж бай, би тэр улсуудтай ээжийгээ танилцуулъя.

	— Би юү гэж танилцах юм бэ! Навсайсан хөгшин... Ичгэвтэр дээ гэж энэ тэр гэх зуур нөгөө улсууд ороод ирсэн юм. Орос авгайн хүү бололтой мөр, чээж тэгш дөрвөлжин манайхаар бол бөхийн сайн нь баймаар, сайхан цоглог цэнхэр нүдтэй 30 гаруй насны эр, саарал хувцастай хижээлдүү насны инээмсэглэсэн нүдтэй хүний хамт эмнэлгийн энэ цэвэр цэмцгэр байранд ажлын хувцастай орж ирсэндээ нэлээд сандарсан болов уу гэмээр харагдахад урт цагаан халаадтай дагаж яваа золбоолог хүү тэднийг тайвшруулж,

	— Спокойно, спокойно, всё в порядке, Гришенька, дядя Саша! гэж байгааг Монхор сонсон инээмсэглэсэнд бүгд эмчийг харан яагаадыг бүү мэд бас инээмсэглэн, инээмсэглэхээр барахгүй инээлдэж дагуулж ирсэн хүү Цогоо,

	— За тэр, Гришагийн ээж сайн биз дээ?! гэхэд эмч, Цогоог угтан өхөөрдөж инээмсэглэхэд хүү цаадуулд хандаж,

	— Всё в порядке. Доктор же улыбается! Что вам еще нужно? гэхэд бас л бүгд инээлдэв. Монхор тэдэнд Ольга Ивановагийн гэдэс зангирч ирсэн, дор нь мэс засал хийхгүй бол болохгүй учир хүлээж, асууж чадсангүйдээ уучлал гуйгаад одоо гайгүй. Гэвч дуслын тариа хийх, өөр бусад эмчилгээ хийж тайван байлгах хэрэгтэй учир уулзуулж болохгүй учрыг хэлэхэд Цогоо хүү,

	— Ну вот, я же говорил тебе, Оля будет здорова, я вам говорю, не правда ли доктор? Тийм биз дээ, эмч ээ? гэж байв.

	Бүгд бага зэрэг зогссоноо Монхор гэнэт санаа авч,

	— Миний ээж Норжмаа, танилц. Намайг хүнд мэс засал хийхэд их зовдог юм. Тэгээд энэ удаа ч гэсэн зовж ажил амжилттай дууссан гэж надад хоол авчирч байгаа юм даа гэсэнд Цогоо,

	— Ээж нар бүгдээрээ ийм шүү дээ. Таныг ийм том болсон юм, их эмч, хошууч хүн ч гэж бодохгүй, нялх юм шиг санана аа? гээд нөгөөдүүлд орчуулсанд бүгд инээлдэж Гриша, Цогоод хандаж «Чиний ингэж цэцэрхэх яах вэ, ээж чинь чамайг үгүйлж, эрж байгаа юм биш биз, цэргийн энэ хотхон манай тэндээс бас хориод километрийн зайтай шүү» гэсэн утгатай үг хэлж Монхор эмчид баярлаж талархсанаа илэрхийлэн бас Монхор эмчийн ээжид хандан «Миний ээж ч хүйтэн салхитай өдөр болохоор хөвөнтэй хантааз барьж гүйж ирнэ, үдийн завсарлагаас хойш юм уу ажил тарснаас хойш жаахан л удвал идэх юм бариад очдог юм. Ээж нар хачин улс аа» гэхэд Монхор «Та бүгд маргааш оройн долоо, найман цагийн алдад ирвэл болно доо» гэлээ. Бүгд баяртай гэцгээж явав. Орой нь Монхорын санаснаар болоогүй. Газрын өндөр, нэлээд цус алдсан зэргээс болж настай хүний зүрх хүндрэлд орсон, Монхор эмч ч хүндрэлийн шалтаг, шалтгаануудтай тэмцэж, Бурмаа сувилагчийн хамт их мэрийсэн. Мэдэх, чадах бүхнээ хийсэн, цаана нь хүнд өвчтэй хилчин цэрэг хил зөрчигчтэй тэмцэлдэж дайсны мэсэнд ходоодоо сийчүүлсэн гэх зэрэг цөөнгүй хэцүү юм байлаа. Арван таван ортой энэ эмнэлэг ажил ихтэй, оволзож байсанд Оля Ивановаг нэг орой бүр муудахад хүн хүрэлцэхгүйн эрхээр хүүгийн гуйлтыг биелүүлж Норжмаа сахих болсон юм. Бас ч Норжмаа 1939 онд Халхын гол, Баянтүмэнд, 1945 оны дайны үеэр энэ хавиар байхдаа цэргийн эмнэлэгт асрагч сувилагчийн ажил хийсний учир байлдааны медаль гэх шагнал ч бас бий ажээ. Эжийгээрээ сахиул хийлгэх гэж оруулж өгөөд гарч өөр өрөөнд орох гэж явтал ээж нь гараад ирэх шиг болсон ч цаана чухал үзлэг байсан учир эргэж ирээгүй юм. Норжмаа, Оля дээр орж харсан чинь, «Юу билээ. Үзсэн ч хүн шиг» гэж цочих мэт болсонд нэг гараад дахин орж өвчтөн ам цангасанд, хүүгийнх нь авчирсан юм болов уу, аньсны улаан шүүсийг заахаар нь халбагадан өгч байх зуураа сайн харахад нөгөө таньдаг Оля, таньдгаар барахгүй, 1945 оны байлдаанд нөхөр Намжил салааны улс төрийн удирдагч, өөрөө хээрийн госпитальд сувилагч явахад нь цэргийн мэргэн буудагч, холбоочин байсан энэ Оля бондойсон хөөрхөн царай, гялалзсан хар нүдтэй, сайн ажвал хөл хүнд юм уу гэмээр, бас монгол хэл гадарлачихдаг сэргэлэн хүүхэн монгол госпиталийн ойролцоох зөвлөлтийн блиндажид байх. Норжмаа тэгэхэд эм, эмийн хэрэгсэл Баянтүмэнд хэлүүлэх гэж өөрийн холбоочдын арай хол байсныг хялбарчилж зөвлөлтийн энэ хүүхнийг амарчлан олон ирдэг, хэргээ бүтээдэг байснаа ив илхэн санав. Зөвхөн энэ ч биш бас хүний амьдралын тасаршгүй нарийн холбоо нь Норжмааг нэг талаар тун их зовоож нөгөө талаар Оля гайгүй болох байгаа даа, яасан их хүнд байна вэ гэж бүр ч их шанална. Яая даа, хүүд очиж хэлье гээд гарах гэтэл өвчтөн «Нааш ир, нааш ир» гэж сульдуухан дуудаад «Одоо зүгээр, зүгээр! Бас ууна!» гэснийг нь биелүүлээд ийм их юм ууж болох байгаа даа гэж айн хүүгээс асууна байгаа гээд гарах гэтэл Оля бас дуудаж «Явна аа хэрэггүй, сууна аа, энд сууна аа» гээд муухан инээмсэглэж байна. Суусанд нь сэтгэл амрав бололтой зүүрмэглэлээ. Хучлагыг нь засах зуураа дахин дахин сайн харсанд Оля яг мөн дөө. Норжмаагийн дотор уймарч хүүдээ хэлье, явъя гэсэн ч болоогүй, сүүлд, энэ хүн эдгээдхэг, тэгэхэд хэлэх цаг олдоно... Тэгээд юү билээ... А тийм 1945 оны наймдугаар сарын эцэс рүү япончууд бууж өгөн гарын үсэг зурсан өдөр орос, монгол цэрэг бүгд баярлалдаж давааны цаад руу хил дээр болж байгаа үйл явдлыг үзэх сэн гэсэн юм шиг урагшилтал дарга нар зогсоож тэд буцсан юм. Тэгэхэд дайсан бас л дайнч омгоо тавиагүй энд тэндээс хэсэг бусгаараа гэнэт гарч ирж буудалцах, заримдаа байлдаж манай, тэдний аль аль тал хүний гарз хохирол үзэж л байлаа. Орой ч боллоо. Эмнэлгийн бид тав шархтан өвчтөнөө хооллож, эм танг нь уулгаж байтал орос хоёр цэрэг дамнуурга дээр ёолж байгаа эмэгтэйг аваад ирсэн нь нөгөө Оля минь байсанд айж сүйд боллоо. Оля, нөгөө хоёр цэргээ буц, болгоомжтой гэж байгаа бололтой дохиж явуулаад намайг дуудан «одоо хүүхэд гарна, яана? Чи надад тусал» гэв үү, үгүй юү би чинь сандраад эрэгтэй асрагч, ажилчдыг хөөж гарган даавуугаар халхавч татаж юу хийхээ мэдэхгүй тэвдсээр, Оля минь, яасан ч их тэвчээртэй амьтан байсан юм бэ, өвдөж байх хоорондоо л тэг, ингэ гэж заасаар байгаад нэг чанга хашхирсан чинь хүүхэд гарч орилов. Оля аваад аль гэж өвдсөндөө ядраад чичирч байгаа гар дээрээ авч үзээд «Гайгүй байна, хоёр сар шахуу дутуу гарлаа, за яах вэ, болгоно» гэж байгаа бололтой надад өгч угаалгаж, ус ч бараг байхгүй, ороолгож боолгож байсан нь өчигдөр юм шиг илхэн. Норжмаа тэр үед хорин долоон нас хүрсэн, Намжилтайгаа суугаад долоо, найман жил болж байсан ч үр төрүүлэхгүйдээ гансарч явсан цаг. Одоо зөвлөлтийн цэрэг эх нутагтаа буцна, Оля Москвадаа очно гэж баяр хөөр болон байв. Норжмаа цаг тутам шахуу Олягийн дэргэд очиж хүүг нь арчлалцаж шөл өгч Оляг хооллох их дуртай. Хоёр сар дутуу төрсөн хүүхдэд арчилгаа, маллагаа их хэрэгтэй, энэ Оляг хот оруулж аваачаад гэртээ хүүтэй нь тэнхрүүлэх юм сан, үгүй бол бидэнд өгдөггүй байх даа, Намжил чи хэл гэж нөхрөө гуйна, үглэнэ. Сүүлд нь зөвлөлтийн цэрэг бүр явах болсонд Норжмаа, Олягаас олон гуйсан гуйлтаа дахин, сүүлчийн удаа хэлье гээд тэр шөнөжингөө хоёул уйлж, хайлж, монхор хүүгээ байн байн өлгийдөж, сүүг нь халааж, Оля сүүгүй ч гэсэн мээмээ монхор хүүдээ үлгүүлэхэд монхор хүү мушилзан дургүйцэхийг нь харж хоёулаа нэг инээж, нэг өрөвдөж байв. Оля хүүхэн Норжмаагийн сайхан сэтгэл, үрссэн санааг үнэнхүү өрөвдөж долоо мянга шахуу километр урт замыг дайн дөнгөж дууссан бэрх цагт ачааны вагоноор нялх хүүхдийг яаж авч хүрэх вэ, дутуу төрснийг хэлэх үү, лав сар устай усгүй, хоолтой хоолгүй, ядаж хөх сүүгүй яаж үрээ тэжээх вэ, энэ монгол бүсгүйг сэтгэлийг нь баярлуулж гуйснаар нь өгье дөө, амьд мэнд явбал уулзана биз гэж бодоод зовлонгоо хэлж «Чамд хүүгээ орхиё, нялх амьтнаа чамдаа өгье, би нялх биетэй, энэ хол замд авч хүрэхгүй байж мэднэ, нөхөр минь эмнэлэгт тахир дутуу болж үлдсэн, биднийг баруун фронтоос Москвад буулгалгүй, эх эцэг, хамаатан садантай уулзуулалгүй, шууд зүүн энэ фронтод авчирсан юм. Би жирэмснээ ч хэлж чадалгүй яваад ирчихсэн, одоо ядарснаас, машин тэргэнд доргиулснаас дутуу гарчихлаа, тэгэхдээ асрамж сайн бол хүн болмоор юм шиг байна» гэв. Норжмаа асарч хүн болгож чадах, эсэх тухай эргэлзэн айвч хөөрхөн монхор үртэй болох нь гэхдээ хэмжээлшгүй баярлаж хоёулаа уймарч уйлж, инээх зэрэгцсээр Олягийн нөхөд нь ч зөвшөөрч хүүгээ Норжмаад орхин явахдаа уйлаагүй харин инээсээр явсан нь түүнд маш хэцүү байсан, гэхдээ нулимсаар хүүгийнхээ үлдэх тавиланг гутаахгүй гэж бодсон нь лав. 

	Түүнээс хойш монхор хүүдээ Монхор нэр өгч, хүү их өвдсөн, ээж Норжмаа зовлон гэж хэзээ ч бодоогүй үүр шөнө, өдөр, оройгүй эмнэж домнож, угааж арчиж, ер нь хүүхэд өсгөхийн их хөдөлмөрийг хийсэн, хүү нь би хэний хүү вэ гэж асуугаагүй, асуух ч хэрэг гараагүй, харин цэргийн эмнэлгийн дээд сургуульд явахад нь Олягийн тэр үеийн хаягийг өгч уулзвал ярилцаж учраа ололцоно биз гэсэнд Монхор тэр хаягаар хэд очсон ч уулзаж чадаагүй өнгөрсөн байлаа. Ингээд он, сар улирч хүү Монхор гэрлэж хүүхэд төрсөн, хань Намжил зуурдаар нас барсан. Норжмаа 30 гаруй жил сувилагч хийж хүүгийнхээ хүүхдийг өсгөхөөр тэтгэвэрт гараад байж байна. Энэ жил совин татсан юм шиг хүүгээ дагаж явна гэж бэрээ гомдоож энд ирсэн. Ингэх гэж л ирж. Одоо яана? Яаж учраа олно гэх зэрэг тун олон юм бодсоны дотор Оля л эдгэг, одоо хэлээд хэрэггүй, өвчний нь туйл болж одоо эдгэх хандлагаа олов уу гэж баярлана. Намайг танихгүй нь ээ бачуудна. Ийнхүү эгшин зуур амьдралаа бодоод эргэтэл Оля өөдөөс нь харж инээмсэглэж байв. Өөрөө одоо таниулах хэрэггүй, сул биен дээрээ сэтгэл хөдөлбөл муу гэж бодоод Норжмаа аяга барин «би одоохон» гэж дохиод гарлаа. Хүү дээрээ очиж «бие эвгүй байна, ээж нь харья, Оля овоо байна шүү» гэж шалтаг хэлэн харив. Норжмаа, Оляд байнга хоол хийж Бурмаагаар өгүүлдэг байв. Ийнхүү арваад хоногт Оля бүр сайжирч нөгөө Цогоо хүү, Гришатай нь эмнэлгээс гаргаж авахаар ирэхэд Норжмаа зориуд дэргэд нь очсон юм. Оля эхлээд огт санаандгүй байснаа гэнэт Норжмааг том нүдээр гайхан харж «Норжмаа?» гэв. Нэг хүүгийн хоёр ээж дөчин жилийн дараа ингэж уулзсан юм. Норжмаа арга буюу Олядаа Монхорыг зааж «Өнөөх дутуу гарсан хүү чинь энэ» гэхэд бүгд гайхав. Оля, биеэ барьж чадалгүй «Миний нялзрай монхор хүү мөн үү?!» гээд духан дээр нь үнсэхэд Монхор эмч нэлээн их бөхийж өглөө. Монхор, Гриша хоёр бүх учрыг дуулж мэдээд ээж нартаа, ингэж уулзуулж өгсөн хоёр улсдаа баярласан юм. Харин Монхор, төрүүлсэн ээжийгээ уйлан тэвэрч «би чамайгаа орхиод явчихсандаа чиний өмнө буруутай байх... Бид тэр 1945 оны намар сар шахам явж Москва хүрсэн, үнэн хэцүү байсан шүү, монхор хүүгээ авч явсан бол хүрч чадаагүй ч байж мэдэх байсан» зэргээ ярихад нь Монхор эмч дотроо их сандран төрүүлсэн орос ээжээ жигтэйхэн их өрөвдөв. Өсгөсөн монгол ээжээ улам ч их хайрлав. Гриша ээжийгээ тэвэрч, миний ээж, монгол нэг эмэгтэй үр хүссэн сэтгэлийг дээдэлж Монхор ахыг өгсөн нь зөв гэсэнд Норжмаагийн сэтгэл жаахан онгойж «Хүү минь, Монхор минь, юу гэдэг бол, төрүүлсэн ээжийгээ л гэнэ шүү дээ, тэгэхгүй яах вэ!» гэж бас атаархах сэтгэл цухалзаж байтал Монхор хүү, өөрийг нь тэврэн авахад Норжмаагийн бие тавигдах шиг, хэчнээн сайхан болсон гэх вэ?! Хүүхэдтэй хүн гэдгээ гүйцэд мэдэрч суув. Хүүхэд өсгөх гэдэг том хөдөлмөр, өөрийн биеийн амрыг ганд нь хаяж нойр, хоол бүгдийг хасаж эхийн эрхэнд бүрэн байгаа нялзрайг одоо ийм хүн болгосны ач надад ирж байна гэхээс бардамнах сэтгэл л оволзох шиг. «Үр хүссэн ээжид минь, төрүүлсэн үрээ өгсөн нь таны зөв. Харин би өсгөж хүн болгосон ээжийнхээ санасанд нь хүрсэн хүү болж чадсан бол миний дээдийн баяр тэр» гэж Монхор эмч хэлэв. Миний санасанд хүрсэн, ганцхан ээж нь төрүүлсэн ээжтэй нь уулзуулах гэж хүч тавиагүй буруутай...

	— Ямар ч байсан олон хүнийг, энэ удаа бүр төрүүлсэн ээжийгээ бэрх, ярвигтай өвчнөөс аварч чадах тийм энэрэнгүй сэтгэл, уран зөөлөн гартай эмч болтол нь хүмүүжүүлж сургуулийн мөр хөөлгөсөн хүн гавьяатай! гэж Гришаг хэлэхэд,

	— Нэг бодоход хүүгийн аав Намжил бид хоёрын гавьяа шиг байвч үнэн чанартаа... гэхэд хүү Монхор үгийг нь таслан авч,

	— Манай хоёр ард түмний найрамдлын гавьяа. Энэ найрамдлаа дайны талбарт хамтын хүчээр хамгаалж энхийн бүтээн босголтод гар нийлүүлж хөдөлмөрөөр бэхжүүлж байгаагийн гавьяа гэв. Гэтэл гаднаас Цогоо хашхиран ирж,

	— Та нар дуулав уу?! Энэ наадмаар төрийн шагнал зөндөө хүн авч байна. Би ч Григорий Степанов Павлов гэдгийг дуулаад гүйж ирлээ. Ямар вэ? Үнэн Сайхан! Гриша ах аа! Эх ты, брат мой Гриша! гэж баярлан үсрэн харайв.

	— Гриша ах та намайг хоёрын хоёр хүүтэйгээ заавал танилцуулна шүү. Одоо түргэн явж утсаар ярья. Би ярина шүү! гэж онгирон хөөрч байснаа уйлсан ч юм шиг, баяссан ч юм шиг байгаа нөгөөдүүлийн царайг ээлжлэн харж,

	— Та нар яав аа? Сайхан Монхор эмчдээ баярласнаа хэлээд явцгаая. Би Монхор ах шиг сайн эмч бол юу. Гриша ах шиг барилгачин бол юу. За, за ямар ч байсан ажил сайн хийдэг болох хэрэгтэй. Тийм биз дээ?! гэсэн Цогоо хүүгийн үг тэднийг баярлуулав бололтой бүгд бахтай инээлдэж машин тийш хөдөлцгөөв.

